
PARC verwerp nuwe sensusuitslae

WAT is die ras van ’n kind uit ’n gemengde rashuwelik? Hy of sy is ’n Suid-Afrikaner. Dit is nie nodig om kinders te etiketeer sodat dit by politieke ideologieë moet inpas om sodoende regstellende aksie te maak werk nie.

Suid-Afrikaners moet hulself diepgaande vrae vra: (a) Is die liefde dan nie blind nie? (b) As ek ’n lewensbelangrike operasie moet ondergaan, sou ek nie wou hê die beste en kundigste mediese dokter moet dit doen nie? (c) Bepaal die regstellende aksiebeleid my identiteit? (d) Is ’n mens se finansiële en welvaartprogressie in die lewe dan nie die gevolg van jou eie toewyding nie?

As ons hierdie vrae eerlik beantwoord, raak ras irrelevant.

Die stigter van People Against Race Classification (PARC), Glen Snyman, was op 29 Oktober 2012 die gas tydens ’n onderhoud op SAFM. Hy het tydens die onderhoud gesê daar is baie alternatiewe wat gebruik kan word eerder as om ’n niksseggende rasbarometer te gebruik – soos relevante kwalifikasies, meriete, jare ondervinding, karakter, ens.

Snyman verwerp die rasuitslae van die Sensus 2011-opname en sê dat hy nie deel is van ’n klein groepie Suid-Afrikaners nie. “Ek is deel van ’n groter Suid-Afrikaanse gemeenskap waarvan ons die enigste meederheid is. Ons moet nie groepe met mekaar vergelyk nie, ons moet armoedevergelykings tref en die verligting daarvan ons groot taak maak! Die sensusuitslae is ook nie akkuraat nie, want as gevolg van PARC se veldtog het baie “nie-swart” mense hulle as “swart” op die vorms gemerk. Ook is die algemene wet nie duidelik oor die ras van ’n kind uit ’n gemengde rashuwelik nie.

PARC het ook pas ’n nuwe plakkaat bekend gestel wat kommentaar lewer op gemengde huwelike. Die plakkaat deel dieselfde sentiment as ’n plakkaat van die Democratic Alliance Student Organisation, naamlik dat in ’n rasvrye Suid-Afrika mense uit verskillende groepe in die huwelik sou tree en dit niks snaaks en vreemds sou wees nie. Die liefde is rasblind!

Glen haal aan uit die boek, Living Color, wat hy onlangs ontvang het van prof Nina Jablonski, wêreldbekende antropoloog en kenner op die gebied van velkleur van die Pennsylvania State University in Amerika: “Die kennis oor die evolusie van velkleur kan help om rassisme te oorkom. Rasseklassifisering is ’n valse, mensgemaakte ideologie wat niks goeds beteken vir die samelewing nie.”

’n Mens kry net goeie mense en slegte mense. Met ’n verfynde opvoeding kan ons meer menslik teenoor mekaar optree.

The South African race classification law, the Population Registration Act,
was scrapped in 1991.

